
 1․ Նախագծի 2-րդ հոդվածի 1-ին մասի համաձայն՝ Արդարադատության ոլորտում Կառավարության քաղաքականությունը մշակող և իրականացնող նախարարությունը կազմակերպում և իրականանցնում է Գործակալության և սպասարկման կենտրոնների գործունեությունը, ղեկավարումը և վերահսկողությունը։ Նախագծի 3-րդ հոդվածի համաձայն՝ Գործակալությունը իրականացնում է սպասարկման կենտրոնների գործունեության ղեկավարումը։  
Միաժամանակ, Վարչապետի 2020 թվականի մարտի 12-ի N 343-Լ որոշմամբ հաստատված Գործակալության կանոնադրության 10-րդ կետի համաձայն՝ Գործակալությունը կառավարում է նախարարը, իսկ 15-րդ կետի 1-ին ենթակետի համաձայն՝ Գործակալության պետը ղեկավարում է գործակալության ընթացիկ գործունեությունը, պատասխանատու է գործակալության առջև դրված խնդիրների ու գործառույթների իրականացման համար։
Նշվածից ստացվում է, որ Նախարարության և Գործակալության կողմից նախատեսվում է իրականացնել միևնույն՝ Գործակալության և սպասարկման կենտրոնների գործունեության ղեկավարման լիազորությունը, ինչը հանգեցնում է իրավասությունների հատման։ 
Ելնելով վերոգրյալից՝ առաջարկում ենք Նախագծով նախատեսվող կարգավորումները վերանայել՝ բացառելով գործառույթային կրկնությունները և հատումները։
2․ Նախագծի 4-րդ հոդվածով նախատեսվում է «Քաղաքացիական կացության ակտերի գրանցման մասին» օրենքի 17-րդ հոդվածի 2-րդ մասը շարադրել նոր խմբագրությամբ, համաձայն որի՝ սպասարկման կենտրոնի աշխատակիցները հանդիսանում են քաղաքացիական ծառայողներ և նրանց աշխատանքային հարաբերությունները կարգավորվում են «Քաղաքացիական ծառայության մասին» օրենքով, իսկ աշխատանքային այն հարաբերությունները, որոնք կարգավորված չեն «Քաղաքացիական ծառայության մասին» օրենքով կարգավորվում են Հայաստանի Հանրապետության աշխատանքային օրենսդրությամբ։ Հիշյալ կարգավորման մեկնաբանությունից պարզ է դառնում, որ սահմանվում է քաղաքացիական ծառայողների աշխատանքային հարաբերությունների կարգավորման ավելի նեղ շրջանակ, մինչդեռ «Քաղաքացիական ծառայության մասին» օրենքի (այսուհետ՝ Օրենք) 27-րդ հոդվածի համաձայն՝ Քաղաքացիական ծառայողների աշխատանքային հարաբերությունները կարգավորվում են Օրենքով, հանրային ծառայության մասին Հայաստանի Հանրապետության օրենսդրությամբ։
Քաղաքացիական ծառայողների աշխատանքային այն հարաբերությունները, որոնք կարգավորված չեն Օրենքով և (կամ) հանրային ծառայության մասին Հայաստանի Հանրապետության օրենսդրությամբ, կարգավորվում են Հայաստանի Հանրապետության աշխատանքային օրենսդրությամբ:
Ելնելով վերոգրյալից՝ առաջարկում ենք Նախագծի 4-րդ հոդվածով նախատեսվող կարգավորումն համապատասխանեցնել Օրենքի 27-րդ հոդվածի կարգավորումներին։
      3. Նախագծի 6-րդ հոդվածի 1-ին մասով սահմանվում է, որ Օրենքն ուժի մեջ է մտնում ենթաօրենսդրական նորմատիվ իրավական ակտերի պաշտոնական հրապարակումից հետո։ Սակայն Նախագծով սահմանված չեն այն ենթաօրենսդրական նորմատիվ ակտերը և դրանց ընդունման ժամկետներ, որոնք հիմք կհանդիսանան վերոնշյալ կարգավորման համար։ Այս կապակցությամբ հարկ է նկատի ունենալ «Նորմատիվ իրավական ակտերի մասին» օրենքի 13-րդ հոդվածի 5-րդ մասի 2-րդ կետը, որի համաձայն՝ եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է ենթաօրենսդրական նորմատիվ իրավական ակտի ընդունմամբ, ապա օրենսդրական ակտի անցումային դրույթներով սահմանվում են նաև ենթաօրենսդրական նորմատիվ իրավական ակտի ընդունման նախատեսվող ժամկետը։
Ելնելով վերոգրյալից՝ առաջարկում ենք Նախագծի 6-րդ հոդվածով նախատեսվող անցումային դրույթներում սահմանել ենթաօրենսդրական նորմատիվ իրավական ակտ(եր)ի ընդունման ժամկետ(ներ)։
 	4․ Նախագծի 6-րդ հոդվածի 2-րդ մասով նախատեսվող անցումային դրույթներով սահմանվում է, որ սպասարկման կենտրոնների համայնքային ծառայողներ հանդիսացող մասնագետները շարունակում են պաշտոնավարել որոշակի ժամկետով կնքված աշխատանքային պայմանագրերի հիման վրա, եթե բավարարում են «Քաղաքացիական ծառայության մասին» օրենքով սահմանված պահանջներին, մինչև քաղաքացիական ծառայության տվյալ պաշտոններում օրենսդրությամբ սահմանված կարգով նշանակումներ կատարելը։ Հարկ է նկատել, որ Նախագծի 4-րդ հոդվածով առաջարկվող կարգավորման տրամաբանությունից պարզ է դառնում, որ սպասարկման կենտրոնների համայնքային ծառայողներ հանդիսացող մասնագետները շարունակելու են պաշտոնավարել որոշակի ժամկետով կնքված աշխատանքային պայմանագրերով որպես քաղաքացիական ծառայողներ, հետևաբար՝ անհրաժեշտ է հիշյալ դրույթը և ժամկետային աշխատանքային պայմանագրի կնքումը դիտարկել «Քաղաքացիական ծառայության մասին» օրենքի 13-րդ հոդվածի, իսկ քաղաքացիական ծառայության պաշտոն զբաղեցնելը՝ նույն օրենքի 8-րդ հոդվածի շրջանակներում։
Ելնելով վերոգրյալից՝ առաջարկում ենք Նախագծի 6–րդ հոդվածի 2-րդ մասը շարադրել հետևյալ խմբագրությամբ․ «Սույն օրենքի ընդունումից հետո Գործակալության սպասարկման կենտրոններին վերապահված գործառույթները իրականացնող համայնքային ծառայողները շարունակում են պաշտոնավարել մինչև Արդարադատության նախարարության քաղաքացիական ծառայության պաշտոնների անվանացանկի և քաղաքացիական ծառայության նոր պաշտոնների անձնագրերի հաստատումը։ Արդարադատության նախարարության քաղաքացիական ծառայության պաշտոնների անվանացանկի և քաղաքացիական ծառայության նոր պաշտոնների անձնագրերի հաստատումից հետո առաջացած քաղաքացիական ծառայության նոր պաշտոններում Գործակալության սպասարկման կենտրոններին վերապահված գործառույթները իրականացնող համայնքային ծառայողների հետ կնքվում են ժամկետային աշխատանքային պայմանագրեր «Քաղաքացիական ծառայության մասին» օրենքով սահմանված կարգով մինչև տվյալ պաշտոնի համար անցկացվող մրցույթի արդյունքով նշանակում կատարելը։»։       
 Նշված առաջարկությունը վերաբերելի է նաև Փաթեթում ներառված «Տեղական ինքնակառավարման մասին» օրենքում փոփոխություններ կատարելու մասին» օրենքի նախագծի 2-րդ հոդվածի 1-ին մասով, ինչպես նաև «Երևան քաղաքում տեղական ինքնակառավարման մասին» օրենքում փոփոխություններ կատարելու մասին» օրենքի նախագծի 2-րդ հոդվածի 1-ին մասով առաջարկվող կարգավորումներին։
      	Ամփոփելով վերոգրյալը՝ գտնում ենք, որ վերը նշված նախագծերն ունեն վերանայման անհրաժեշտություն։

	
                                 Ընդունվել է

Նախագծում կատարվել են համապատասխան փոփոխություններ։




















                              Ընդունվել է

Նախագծում կատարվել են համապատասխան փոփոխություններ։






















                                 Ընդունվել է

Նախագծում կատարվել են համապատասխան լրացումներ։













                                 Ընդունվել է

Նախագծում կատարվել են համապատասխան փոփոխություններ։

	
2. Տարածքային կառավարման և ենթակառուցվածքների նախարարություն
	05.11.2025թ.

	
	N ԴԽ//37907-2025

	
Հայտնում ենք Ձեզ, որ «Քաղաքացիական կացության ակտերի գրանցման մասին օրենքում փոփոխություններ և լրացումներ կատարելու մասին» օրենքի և հարակից օրենքների նախագծերը քննարկվել են ՀՀ մարզպետների աշխատակազմերի և Երևանի քաղաքապետարանի հետ։ 
Կից ներկայացվում են վերջիններիս կողմից ներկայացված առաջարկությունները և տեղեկատվությունը, Երևանի քաղաքապետարանի կողմից տրամադրված տեղեկատվությունը լրացուցիչ կներկայացնենք։
Միաժամանակ առաջարկում ենք Նախագծերի փաթեթի մեջ ներառել նաև «Համայնքային ծառայության մասին» օրենքի 15-րդ հոդվածի 1-ին մասին 2-րդ և 3-րդ պարբերություններն ուժը կորցրած ճանաչելու վերաբերյալ նախագիծ։
Ստորև ներկայացվում են համայնքներից ներկայացված առաջարկություններն ու դիտարկումները․

Սպիտակ համայնք
Ի պատասխան Ձեր գրության՝ հայտնում ենք՝
1․«Պետական տուրքի մասին» օրենքում փոփոխություններ և լրացումներ կատարելու մասին օրենքի նախագծի և Հայաստանի Հանրապետության կառավարության 2021թ․ հուլիսի 22-ի թիվ 1188-Ն որոշման մեջ փոփոխություններ և լրացուներ կատարելու մասին որոշման նախագծի վերաբերյալ առաջարկություններ չկան․
2․Առաջարկում եմ «Քաղաքացիական կացության ակտերի գրանցման մասին» օրենքում փոփոխություններ և լրացումներ կատարելու մասին օրենքի նախագծի 6-րդ հոդվածի մասերի համարակալումը համապատասխանեցնել «Նորմատիվ իրավական ակտերի մասին» օրենքով սահմանված համարակալման կանոններին, ինչպես նաև սահմանել օրենքի ուժի մեջ մտնելու այլ ժամկետ։
Օրենքից բխող ենթաօրենսդրական նորմատիվ իրավական ակտերը կարող են ընդունվել միայն այն պարագայում, երբ օրենքը ուժի մեջ մտած կլինի, մինչդեռ առաջարկվող տարբերակում նախատեսվում է օրենքի ուժի մեջ մտնելու ժամկետը սահմանել ենթաօրենսդրական նորմատիվ իրավական ակտերի հրապարակման օրվանից, ինչը հակասում է Հայաստանի Հանրապետության օրենսդրությանը։
3․Մյուս նախագծերի վերաբերյալ առարկություններ չկան։














Ստեփանավան համայնք
Ի պատասխան Ձեր N 01/107,4/09201-2025 - 27/10/2025 գրության՝ հայտնում ենք, որ Ստեփանավանի համայնքապետարանում քննարկվել է «Քաղաքացիական կացության ակտերի գրանցման մասին» օրենքում փոփոխություններ կատարելու մասին օրենքի նախագիծը և ներկայացնում ենք մեր կարծիքը․
1.	ՔԿԱԳ մարմնի աշխատակիցները  մնան որպես համայնքային ծառայողներ։
2.	ՔԿԱԳ մարմնի համայնքային ծառայող աշխատակցի աշխատանքի ներկայանալը վերահսկվում է վերադասի կողմից, նա ստորագրում է աշխատանքի  ներկայության մատյանում։
3.	ՔԿԱԳ համակարգի մուտքերը համայնքի բյուջեին եկամուտ են բերում։
 
















        

 
         Նոյեմբերյան համայնք
Ի պատասխան ««Քաղաքացիական կացության ակտերի գրանցման մասին», օրենքում փոփոխություններ և լրացուներ կատարելու մասին» օրենքի և հարակից օրենքների նախագծերի, ինչպես նաև Կառավարության և Վարչապետի այլ որոշումների նախագծերի վերաբերյալ Ձեր թիվ 03//05175-2025 գրության հարկ ենք համարում ընդգծել, որ առաջարկվող փոփոխությունները, ըստ էության չեն բխում համայնքի և համայնքի բնակչության շահերից՝ ինչպես բովանդակային, այնպես էլ գործնական տեսանկյունից։
Նախ, ՔԿԱԳ ծառայությունների ամբողջական կենտրոնացումը ՀՀ արդարադատւոթյան նախարարության համակարգում կնշանակի համակարգի գործառույթների էական կրճատում և տեղական ինքնակառավարման մարմինների մասնակցության սահմանափակում՝ հակասելով սահմանադրությամբ ամրագրված տեղական ինքնակառավարման սկզբունքին։ Այս մոտեցումը ոչ միայն նվազեցնում է համայնքի մասնակցությունը պետական գործառույթների իրականացման գործընթացում, այլև զրկում է համայնքային բյուջեն մի զգալի եկամտային աղբյուրից, որը ներկայումս ուղղվում է տեղական կարիքների և զարգացման ծրագրերի իրականացմանը։
Բացի այդ, նման փոփոխությունը կարող է էապես վնասել քաղաքացիների մատչելիության և սպասարկման որակի մակարդակին․համայնքներում ձևավորված ՔԿԱԳ սպասարկաման կենտրոններն այսօր ապահովում են քաղաքացիների համար հարմար և հասանելի ծառայություն՝ առանց հավելյալ վարչարարական բարդությունների կամ տարածքային հեռավորության խնդիրների։ Կենտրոնացման հետևանքով քաղաքացիները ստիպված կլինեն դիմել ավելի հեռավոր մարմիններ կամ էլ առերեսվել լրացուցիչ բյուրոկրատական ընթացակարգերի հետ, ինչն ակնհայտորեն հակասում է ծառայությունների մատչելիության և արդյունավետության սկզբունքին։
Ելնելով վերը նշվածից՝ գտնում ենք, որ ներկայացված փոփոխությունները ոչ միայն չեն նպաստում ՔԿԱԳ համակարգի կատարելագործմանը, այլև հակառակ ազդեցություն են ունենում՝ սահմանափակելով համայնքների ինքնուրույնությունը, նվազեցնելով ծառայությունների մատչելությունը խաթարելով համայնքային շահերի պաշտպանությունը։
Հաշվի առնելով վերոգրյալը՝ առաջարկում ենք վերանայել նախագծային փաթեթը՝ ապահովելով համայնքների մասնակցության իրական մեխանիզմներ, ինչպես նաև բացառելով այնպիսի կարգավորումներ, որոնք կարող են վնասել համայնքների ֆինանսական կայունությունը և բնակչությանը մատուցվող ծառայությունների որակին։
Նախատեսվող պետական տուրքի կտրուկ և չարդարացված փոփոխությունները հաստատապես առաջացնելու են համայնքի բնակչության դժգոհությունը և հանգեցնելու են ավելորդ վարչարարական և բյուրոկրատական քաշքշուկի։ Տուրքի չափերի բարձրացումը ոչ միայն անարդար է քաղաքացիների նկատմամբ, այլև հակասւոմ է մատչելի և արդյունավետ հանրային ծառայությունների տրամադրման սկզբունքին։
Բացի այդ նման փոփոխությունը կարող է նվազեցնել քաղաքացիների վստահությունը պետական և համայնքային կառույցների նկատմամբ՝ ստեղծելով այնպիսի իրավիճակ, երբ տարրական քաղաքացիաիական ակտերի գրանցման գործընթացը կդառնա ավելորդ բարդ ու ֆինանսապես ծանրաբեռնող։ Այս հանգամանքներում առավել նպատակահարմար ենք համարում վերանայել առաջարկվող տուրքի չափերը՝ ելնելով ծառայության իրատեսական ինքնարժեքից, տեխնիկական և կազմակերպչական ծախսերից, ինչպես նաև համայնքի բնակչության սոցիալական հնարավորությունից։

Նախագծերի փաթեթում ներառվել է նաև «Համայնքային ծառայության մասին» օրենքում համապատասխան փոփոխություններ նախատեսող օրենքի նախագիծ։

 «Նորմատիվ իրավական ակտերի մասին» օրենքով իրավական ակտի համարակալմանը ներկայացվող պահանջները պահպանված են։
                          
                          
                              Չի ընդունվել 

Քննարկվող դեպքում կիրառելի է «Նորմատիվ իրավական ակտերի մասին» օրենքի 13-րդ հոդվածի պահանջները, որոնց շրջանակում կարգավորված են իրավական ակտերի եզրափակիչ մասին և անցումային դրույթներին ներկայացվող պահանջները, որոնք անցումային տարբեր հիմքեր են նախատեսում՝ այդպիսով սահմանելով, որ եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է ենթաօրենսդրական նորմատիվ իրավական ակտի ընդունմամբ, ապա օրենսդրական ակտի անցումային դրույթներով սահմանվում են նաև`
1) օրենսդրական ակտի այն մասերը, որոնք գործելու են ենթաօրենսդրական նորմատիվ իրավական ակտն ուժի մեջ մտնելու պահից.
2) ենթաօրենսդրական նորմատիվ իրավական ակտի ընդունման նախատեսվող ժամկետը:




Չի ընդունվել 

Նախատեսվող փոփոխությունները միտված են ապահովելու համայնքային ծառայությունից անցում քաղաքացիական ծառայության՝ նպատակ ունենալով բարեփոխել ՔԿԱԳ ոլորտն այնպիսի մոդելի ընտրությամբ, որը հնարավորություն կտա ապահովել աշխատավարձերի բարձրացում, հավասար պայմանների ստեղծում և այլ երաշխիքների ապահովում, որոնք գործում են քաղաքացիական ծառայողների համար, սակայն կիրառելի չեն համայնքային ծառայողների նկատմամբ, ինչով պայմանավորված ստացվում է, որ Երևան քաղաքում ՔԿԱԳ նույն ծառայությունը մատուցվում է քաղաքացիական ծառայողի կողմից, ով ստանում է առավել բարձր աշխատավարձ և այլ երաշխիքներից է օգտվում, իսկ համայնքներում նույն ծառայության մատուցման համար աշխատակիցն առավել քիչ է վարձատրվում, իսկ աշխատանքի որակի ապահովման հարցում աշխատավարձի չափը եթե ոչ հիմնական, ապա էական բաղադրիչն է։ Փոփոխությունների հաջորդ առանցքային կետերից մեկը դա քաղաքացիների համար առավել լավ որակի ծառայությունների մատուցումն է, որը պահանջում է պարբերական վերանայման ու  լավարկման գործընթացներ։
Ինչ վերաբերում է համայնքային բյուջեի մուտքերին, ապա պետք է նշել, որ ՔԿԱԳ ծառայությունների համար վճարման ենթակա գումարները ուղղվում են պետական բյուջե և այս առումով նույնպես պետք է կիրառել միասնական մոտեցում, հակառակ դեպքում ստացվում է օրինակ՝ Երևան քաղաքում ՔԿԱԳ ծառայությունների համար վճարվող գումարն ուղղվում է պետական բյուջե, իսկ այլ համայնքում նույն ծառայության մատուցման գումարը ուղղվում է  համայնքային բյուջե, սակայն երկու դեպքում էլ նպատակը, որի շուրջ գոյացել են այդ միջոցները, նույնն են՝ ՔԿԱԳ ծառայությունների մատուցում։

ՔԿԱԳ ծառայությունների ամբողջական կենտրոնացումը ՀՀ արդարադատության նախարարության համակարգում ինքնանպատակ չէ և միտված է ապահովելու քաղաքացիների համար բարձր որակի ծառայությունների մատուցումը՝ ապահովելով նաև գործընթացի առավել թափանցիկությունն ու վերահսկելիությունը։ Հիշյալ գործիքները կարևոր գործոններ են հատկապես այն հաշվառմամբ, որ բազմաթիվ դիմումներ են ստացվում տարբեր խնդիրներով պայմանավորված, իսկ Արդարադատության նախարարությունը լինելով ՔԿԱԳ ոլորտում քաղաքականություն մշակող և իրագործող մարմին չունի գործիքակազմ արձագանքնելու քաղաքացիների դիմումներին, դրանց համապատասխան ընթացք տալու և կարգավորոելու այն խնդիրները, որոնք բարձրացվում են հենց քաղաքացիների կողմից տարբեր սպասարկման գրասենյակների տարբեր մասնագետների կողմից մատուցվող ծառայությունների որակի, ժամանակի և արդյունավետության վերաբերյալ։ Նախատեսվող փոփոխությունների շրջանակում առանձնահատուկ պետք է շեշտադրել այն հանգամանքը, որ ներդրվել են բոլոր ջանքերը, որ քաղաքացիների համար
 չստեղծվեն անհարմարություններ և լրացուցիչ հոգսեր, վերջիններս հիմնականում շարունակելու են ստանալ ՔԿԱԳ ծառայություններն այն համայնքներում, որտեղ դրանք մատուցվել են նախկինում։ Ինչ վերաբերում է Սահմանադրությամբ ամրագրված տեղական ինքնակառավարման սկզբունքին, ապա հարկ է նկատել Սահմանադրության 182-րդ հոդվածի 1-ին և 2-րդ մասերի ամրագրումներն առ այն, որ Տեղական ինքնակառավարման մարմինների լիազորությունները լինում են սեփական՝ համայնքի պարտադիր և կամավոր խնդիրների լուծման նպատակով, ինչպես նաև պետության կողմից պատվիրակված։ Համայնքի պարտադիր խնդիրները սահմանվում են օրենքով, իսկ կամավոր խնդիրները՝ համայնքի ավագանու որոշումներով։ Պետական մարմինների լիազորությունների առավել արդյունավետ իրականացման նպատակով դրանք օրենքով կարող են պատվիրակվել տեղական ինքնակառավարման մարմիններին։
Հարկ է նկատել, որ հիշատակված նորմում շեշտադրված է, որ պետական մարմինների լիազորությունների պատվիրակումը տեղական ինքնակառավարման մարմիններին նպատակ է հետապնդում ապահովելու պետական մարմինների լիազորությունների արդյունավետություն, ինչի առնչությամբ Նախագծերի փաթեթին կից ներկայացված հիմնավորմամբ մանրամասն անդրադարձ կատարվել է և ներկայացվել են բոլոր այն հիմնավորումներն ու հանգամանքները, որոնք հանգեցրել են քաղաքականության փոփոխության նման լուծման՝ շեշտադրելով նաև պետության համար ռազմավարական կարևորություն ունեցող միջոցառումներից բխող անելիքները, որոնք հատվում են ՔԿԱԳ ոլորտում իրականացվող բարեփոխումների հետ։ 
Ներկայացված դիրքորոշմամբ հիմնավորված չէ նաև այն թյուր պնդումը, թե Կենտրոնացման հետևանքով քաղաքացիները ստիպված կլինեն դիմել ավելի հեռավոր մարմիններ կամ էլ առերեսվել լրացուցիչ բյուրոկրատական ընթացակարգերի հետ, ինչն ակնհայտորեն հակասում է ծառայությունների մատչելիության և արդյունավետության սկզբունքին։ Այս առումով հարկ է նկատել, որ նախատեսվող բարեփոխումները միտված են ապահովելու քաղաքացիներին առավել լավ որակի ծառայությունների մատուցմանը, ղեկավարման միասնական համակարգի ու վերահսկողության արդյունավետ գործիքակազմի ներդրմանը, թափանցիկության և հաշվետվողականության կիրառմանը, ինչը գործող կարգավորումների ուժով հնարավոր չէ ապահովել։

	
3. Աշխատանքի և սոցիալական հարցերի նախարարություն

	
07.11.2025թ.

	
	N ԱԹ/ԳԽ-2/32065-2025

	««Քաղաքացիական կացության ակտերի գրանցման մասին» օրենքում փոփոխություններ և լրացումներ կատարելու մասին» օրենքի և հարակից օրենքների նախագծերի վերաբերյալ Աշխատանքի և սոցիալական հարցերի նախարարությունն առաջարկություններ և դիտողություններ չունի։ 
	

	                                   
                                                    4․ Երևանի քաղաքապետարան
	

19.11.2025

	
	N 01/154345-25

	
Ի պատասխան Ձեր՝ 2025 թվականի հոկտեմբերի 23-ի թիվ /10.2/47721-2025 գրության` ներկայացված ««Քաղաքացիական կացության ակտերի գրանցման մասին» օրենքում փոփոխություններ կատարելու մասին», «Տեղական ինքնակառավարման մասին» օրենքում փոփոխություններ կատարելու մասին», «Երևան քաղաքում տեղական ինքնակառավարման մասին» օրենքում փոփոխություններ կատարելու մասին», «Հայաստանի Հանրապետության բյուջետային համակարգի մասին» օրենքում փոփոխություն կատարելու մասին», «Հայաստանի Հանրապետության պաշտոնական փաստաթղթերը ապոստիլով վավերացնելու մասին» օրենքում փոփոխություն կատարելու մասին, «Պետական տուրքի մասին» օրենքում փոփոխություններ և լրացումներ կատարելու մասին» օրենքների նախագծերի վերաբերյալ հայտնում ենք, որ Նախագծերի ուժի մեջ մտնելու ժամկետները անհրաժեշտ է համապատասխանեցնել միմյանց՝ բացառելով դրանցում հակասությունները և մինչև «Քաղաքացիական կացության ակտերի գրանցման մասին» օրենքում առաջարկվող փոփոխությունների ուժի մեջ մտնելը այլ օրենքների նախագծերի ավելի վաղ ուժի մեջ մտնելը:
	
                                   Ընդունվել է

Նախագծերում կատարվել են փոփոխություններ։

	
5․ Ֆինանսների նախարարություն



	20․11․2025թ.

	
	N 01/11-1/25751-2025 

	Ի պատասխան Ձեր սույն թվականի հոկտեմբերի 23-ի թիվ /10.2/47721-2025 գրության՝ ՀՀ ֆինանսների նախարարությունն ուսումնասիրել է ««Քաղաքացիական կացության ակտերի գրանցման մասին» օրենքում փոփոխություններ և լրացումներ կատարելու մասին» օրենքի և հարակից օրենքների նախագծերը և հայտնում է հետևյալը․
Հարկ է նկատել, որ նախագծերով առաջարկվում է 77 համայնքային ծառայողի փոխարեն ստեղծել 69 քաղաքացիական ծառայողի հաստիքներ, որոնց աշխատանքի վարձատրության գծով ծախսերի ապահովման համար անհրաժեշտ կլինի տարեկան 276.0 մլն դրամ: Հաշվի առնելով, որ քաղաքացիական կացության ակտերի գրանցման (այսուհետ՝ ՔԿԱԳ) համար ՀՀ 2025 թվականի պետական բյուջեով, ինչպես նաև 2026 թվականի բյուջեի նախագծով նախատեսվել է 156.0 մլն դրամ, նախագծերի ընդունման արդյունքում ՀՀ պետական բյուջեի ծախսերը կավելանան 120.0 մլն դրամով:
Միաժամանակ նշենք, որ նախագծերի ընդունման հիմնավորման համաձայն՝ ՔԿԱԳ ծառայությունների դիմաց 2024 թվականին համայնքների կողմից հավաքագրվել է շուրջ 384.0 մլն դրամ պետական տուրք, և առաջարկվող փոփոխություններով պայմանավորված ՀՀ պետական բյուջեի եկամուտների ավելացումը կգերազանցի ծախսերի ավելացմանը։
Թեև նախագծերի ընդունման հիմնավորմամբ նշվում է, որ խնդրո առարկա գումարն աճի միտում ունի, այնուամենայնիվ նկատենք, որ ներկայացված չէ պետական տուրքի դրույքաչափերի փոփոխության ազդեցության գնահատականը, ինչը հնարավորություն կտա նախագծերի ընդունման պարագայում տարվա ընթացքում ՀՀ պետական բյուջեում կատարել համապատասխան փոփոխությունները (եկամուտների և ծախսերի գծով):
Անդրադառնալով ««Տեղական ինքնակառավարման մասին» օրենքում փոփոխություններ կատարելու մասին» և ««Երևան քաղաքում տեղական ինքնակառավարման մասին» օրենքում փոփոխություններ կատարելու մասին» օրենքների նախագծերին՝ հայտնում ենք հետևյալը․
««Տեղական ինքնակառավարման մասին» օրենքում փոփոխություններ կատարելու մասին» օրենքի նախագծով առաջարկվում է ուժը կորցրած ճանաչել «Տեղական ինքնակառավարման մասին» օրենքի 36-րդ հոդվածի 2-րդ մասի 4-րդ կետը և 86-րդ հոդվածի 1-ին մասի 2-րդ կետի «ա» ենթակետի 1-ին պարբերությունը, որոնցով սահմանված է, որ համայնքի ղեկավարը կազմակերպում է քաղաքացիական կացության ակտերի գրանցման ծառայության գործունեությունը համայնքներում, և որ համայնքի բյուջեն ձևավորվում է համայնքների բյուջեներին օրենքով և իրավական այլ ակտերով ամրագրվող մուտքերից, այդ թվում` քաղաքացիական կացության ակտերի գրանցման ծառայությունների համար պետական տուրքերից։
««Երևան քաղաքում տեղական ինքնակառավարման մասին» օրենքում փոփոխություններ կատարելու մասին» օրենքի նախագծով առաջարկվում է ուժը կորցրած ճանաչել «Երևան քաղաքում տեղական ինքնակառավարման մասին» օրենքի 73-րդ հոդվածի 1-ին մասի 7-րդ կետը և 92-րդ հոդվածի 1-ին մասի 4-րդ կետը, որոնցով սահմանված է, որ վարչական շրջանի ղեկավարը կազմակերպում է իր վարչական շրջանում գտնվող քաղաքացիական կացության ակտերի գրանցման ծառայության համապատասխան կառույցների գործունեությունը, և որ Երևանի բյուջեն ձևավորվում է Երևանի բյուջեին օրենքով և իրավական այլ ակտերով ամրագրվող մուտքերի աղբյուրներից, ներառյալ՝ քաղաքացիական կացության ակտերի գրանցման ծառայությունների համար պետական տուրքերից։
[bookmark: _GoBack]Խնդրո առարկա նախագծերի անցումային դրույթներում նախատեսված է, որ այդ օրենքների դրույթների նկատմամբ կիրառելի չեն համապատասխանաբար «Տեղական ինքնակառավարման մասին» օրենքի 93-րդ հոդվածի 2- րդ մասի և «Երևան քաղաքում տեղական ինքնակառավարման մասին» օրենքի 80-րդ հոդվածի 2-րդ մասի պահանջները: Վերոնշյալ հոդվածներով սահմանված է, որ Հայաստանի Հանրապետության օրենքներով համայնքների և Երևանի եկամուտների նվազեցումը և ծախսերի ավելացումը պետք է օրենքով սահմանված կարգով փոխհատուցի պետությունը, բացառությամբ հարկային եկամուտների գծով օրենքով սահմանված դեպքերում հարկային պարտավորությունների դադարեցման (բացի հարկային արտոնությունների տրամադրումից և հարկի վերացումից) և օրենքով սահմանված այլ դեպքերի:
Այս կապակցությամբ, հնարավոր տարընկալումներից խուսափելու նպատակով, առաջարկում ենք վերոնշյալ նախագծերի անցումային դրույթները խմբագրել՝ նախատեսելով, որ օրենքի ընդունման արդյունքում համայնքային բյուջեների եկամուտների նվազեցման դեպքերի նկատմամբ կիրառելի չեն համապատասխանաբար «Տեղական ինքնակառավարման մասին» օրենքի 93-րդ հոդվածի 2-րդ մասի և «Երևան քաղաքում տեղական ինքնակառավարման մասին» օրենքի 80-րդ հոդվածի 2-րդ մասի դրույթները։
	Ընդունվել է
Նախագծերում կատարվել են փոփոխություններ։



